
1.0
Cwestiwn Allweddol 1: Pa mor dda mae ysgolion yn deall nod cyffredinol 

Rhagori? 

1.1
Fel yr adroddwyd y llynedd, mae’r ysgolion wedi meithrin dealltwriaeth dda o athroniaeth Rhagori. Ar y pryd, roedd ychydig o ysgolion wedi dewis disgyblion oedd yn cyflawni’n isel yn hytrach na disgyblion oedd wedi’u hamddifadu’n gymdeithasol. Mae hyn wedi’i unioni bellach. Byddai hefyd yn wir dweud bod gan ysgolion, yn gyffredinol, ddarlun llawnach o anghenion disgyblion Rhagori erbyn hyn, a’u bod wedi rhoi sylw i’w hanghenion mewn ffordd fwy strwythuredig a thrwyadl. Mae llawer o ysgolion wedi byw gydag effeithiau amddifadedd cymdeithasol ers tro, ac wedi bod yn llawn ymwybodol o anghenion y disgyblion hyn er bod diffyg adnoddau wedi cyfyngu ar eu hymateb. Mae cyllid Rhagori wedi rhoi’r ysgolion mewn sefyllfa i ymateb yn ddwysach ac yn fwy strwythuredig i anghenion y disgyblion hyn.  
1.2
Mae’r mwyafrif helaeth o ysgolion wedi bod yn ofalus wrth ddewis disgyblion i’w targedu. Maent wedi defnyddio meini prawf Cinio Ysgol am Ddim, ac mae rhai ysgolion hefyd wedi defnyddio dadansoddiad ACORN o gefndir cymdeithasol yn seiliedig ar godau post fel canllaw pellach, ac maent wedi sylwi ar berthynas glos rhwng y ddau. Defnyddiwyd profion safonedig ac adnabyddiaeth athrawon o’r disgyblion hefyd wrth ddewis disgyblion. 
1.3
Yn amlach na pheidio, mae aelodaeth y grŵp Rhagori yn cynnwys cnewyllyn o ddisgyblion sy’n aros yn y grŵp tra bydd eraill yn symud i mewn ac allan am gyfnodau byr. Pan fydd disgyblion yn cyrraedd eu targedau, a phan fydd athrawon yn teimlo y gallant ddal eu tir mewn dosbarthiadau prif lif, byddant yn dychwelyd a chânt eu monitro’n ofalus am gyfnod. Anaml iawn y mae’r disgyblion hyn yn dychwelyd i’r grwpiau Rhagori. 
1.4
Mae ysgolion bellach wedi adnabod arwyddion difreintedd wrth ddewis eu disgyblion: hunanhyder isel, diffyg hyder, diffyg rheoli emosiynau, presenoldeb a phrydlondeb gwael, ddim yn ymwneud fawr â chyfoedion ac athrawon, a rhieni amharod i gefnogi. 
1.5
Mae rhai ysgolion wedi sylweddoli y gall disgyblion fod o dan anfantais gymdeithasol ac emosiynol yn ogystal ag anfantais ariannol. Gan mai ystod gul o brofiadau ac ychydig o gyfleoedd i ddatblygu’n bersonol mae’r disgyblion hyn yn aml yn eu cael, maent hwythau hefyd wedi’u cynnwys yn y ddarpariaeth Rhagori.
1.6
Mae nifer o ysgolion wedi newid trefn eu gweithgareddau Rhagori yn ail flwyddyn y cynllun. Lle byddai holl weithgareddau Rhagori unwaith yn cael eu darparu gan dynnu grwpiau allan o ddosbarthiadau prif lif, eleni cafwyd mwy o gydbwysedd rhwng didoli ac integreiddio. Bellach, defnyddir sesiynau tynnu allan ar gyfer gwaith unigol penodol. Fel arall, erys disgyblion mewn dosbarthiadau prif lif a defnyddiant y sgiliau a ddysgwyd mewn grwpiau tynnu allan o fewn cyd-destun cwricwlaidd. Gellid ystyried hyn fel ffordd o gyfrannu at sefydlu elfen o gynaladwyedd. 
1.7
Penderfynodd un ysgol yn benodol i integreiddio ei darpariaeth Rhagori o’r cychwyn cyntaf yn unol â’i pholisi cyffredinol. Rhoddir disgyblion mewn grwpiau yn ôl eu perfformiad mewn sgiliau arbennig, a newidiant grwpiau wrth iddynt gyflawni eu targedau. Fel hyn, daw’r athrawon dosbarth yn rhan o’r rhaglen Rhagori, ac nid yw cynaladwyedd yn gymaint o broblem. 
1.8
I ddechrau, canolbwyntiodd nifer o ysgolion ar ddisgyblion B5 a B6 er mwyn codi eu cyflawniad cyn iddynt symud i’r ysgolion uwchradd. Yn y flwyddyn ysgol hon, mae llawer ohonynt wedi penderfynu dechrau eu rhaglen ymyrraeth gyda disgyblion iau er mwyn mynd i’r afael â’r problemau ynghynt. 
1.9
Roedd ysgolion eraill wedi lledaenu eu darpariaeth yn rhy denau ar draws yr ysgol i gyd ar y cychwyn, a newidiodd y rhain eu dull ymateb yn yr ail flwyddyn er mwyn targedu grwpiau blwyddyn penodol. 
1.10
Dengys yr enghreifftiau hyn y modd mae ysgolion wedi ailystyried ac ailwampio eu dulliau yn ail flwyddyn y cynllun er mwyn gwella’u darpariaeth. Ym mron pob achos, llwyddwyd i wneud hynny. 
1.11
Ar y dechrau, roedd rhai ysgolion, yn enwedig yn yr ardaloedd mwyaf difreintiedig, yn tueddu i dargedu disgyblion â chyrhaeddiad is o fewn grŵp Rhagori oherwydd gwelwyd mai hwy oedd y brif flaenoriaeth a’r brif her. Nid felly mohoni bellach. Ers tro bellach, mae’r disgyblion Rhagori mwy galluog wedi’u targedu drwy gyfrwng drama a dulliau eraill fel eu bod hwythau hefyd yn cyrraedd eu llawn botensial. Mae hyn yn ganlyniad i ymdrech yr ysgolion i weddu’r rhaglen Rhagori i ateb anghenion disgyblion yn hytrach nag i’r gwrthwyneb.
1.12
Yn yr ysgolion uwchradd, dengys y dystiolaeth bod yr ystod gallu lawn o ddisgyblion Rhagori wedi’i chynnwys o’r cychwyn cyntaf. Yn wir, mewn rhai ysgolion, ymdrechwyd i dargedu disgyblion ar ffin graddau C/D er mwyn gwella canran y disgyblion oedd yn cael graddau A* i C. Yn barod, mae hyn wedi arwain at welliant sylweddol yn y canlyniadau a geir. Mae ffigyrau’r Dangosydd Pynciau Craidd (DPC) hefyd wedi gwella ar ddiwedd CA3. Mewn un ysgol, cododd canran y disgyblion oedd yn ennill y DPC o 25% yn 2006 i 31% yn 2007, hyd yn oed gyda’r un nifer o fechgyn a merched yn y grŵp Rhagori. Mae’r gwelliant i’w briodoli i ddisgyblion Rhagori yn perfformio’n well. 
1.13
Yn yr ysgolion arbennig, unwaith eto dewisir disgyblion yn ofalus i ddiwallu meini prawf Rhagori. Mae gan ysgolion, bellach, ddealltwriaeth well o athroniaeth Rhagori ac maent yn cynnwys disgyblion sydd â chyflawniad uchel yn ogystal â rhai sydd â chyflawniad is yn y grŵp. 
1.14
Ar draws y cyfnodau, prin yw’r dystiolaeth i gefnogi’r gosodiad bod ysgolion Rhagori wedi bod yn targedu disgyblion sy’n cyflawni’n isel yn bennaf, ar draul disgyblion Rhagori sy’n cyflawni’n uwch.  
1.15
Ar ôl eu hadnabod, mae’r ddarpariaeth Rhagori yn y mwyafrif helaeth o ysgolion yn rhoi cefnogaeth sy’n galluogi disgyblion i gyfrannu mewn modd nad oedd gynt yn bosibl.  Trefnir y gwaith er mwyn ateb anghenion unigol disgyblion ac fe’i atgyfnerthir gan ymarfer dwys a rheolaidd. O ganlyniad, mae’r disgyblion yn caffael ystod eangach o strategaethau fel y gallant ymdopi’n fwy effeithiol â gofynion y cwricwlwm.  Mae hyn yn hybu hunanhyder ac yn codi cyflawniad.
2.0
Cwestiwn Allweddol 2: Pa mor effeithiol mae ysgolion yn monitro ac arfarnu eu gweithgareddau Rhagori? 

2.1
O’r cychwyn cyntaf, mae ysgolion wedi sefydlu prosesau monitro ac arfarnu effeithiol i asesu cynnydd disgyblion Rhagori a hefyd, mewn llawer o achosion, i werthuso pa mor effeithiol yw eu gweithgareddau hwy eu hunain.
2.2
Cydlynwyr Rhagori, sef y pennaeth yn aml mewn ysgolion cynradd, sy’n gyfrifol am gadw golwg arfarnol ar weithgareddau a chynnydd disgyblion unigol. Bydd Cymorthyddion Dysgu yn monitro cynnydd yn ddyddiol ac yn trosglwyddo’r wybodaeth i athrawon dosbarth. Ar adegau, mae’r wybodaeth hon yn sail i  daflenni cynllunio wythnosol, a baratoir i’r cymorthyddion eu defnyddio, sy’n nodi gweithgareddau penodol ar gyfer pob disgybl yn y grŵp targed.
2.3
Rhennir yr wybodaeth hon hefyd gyda chydlynwyr Rhagori yr ysgolion a, lle bo’n berthnasol, gydag uwch dimau rheoli yn yr ysgolion cynradd ac uwchradd. Lle mae cynlluniau wedi bod yn llwyddiannus, yn aml cânt eu mabwysiadu ar lefel ysgol gyfan. Yn y modd hwn, mae Rhagori wedi dylanwadu ar ffordd yr ysgol gyfan o feddwl ac wedi ei gynnwys mewn cynlluniau gwella ysgolion. 
2.4
Mae’r ysgolion mwyaf effeithiol yn nodi dangosyddion perfformiad penodol ac yn darparu gwybodaeth waelodlin a thargedau i fesur cynnydd yn eu herbyn. Mae gan yr ysgolion gorff o ddata caled sydd bron yn ddieithriad yn dangos cynnydd disgyblion unigol yn y sgiliau sylfaenol. Cyrhaeddiad ar ddiwedd cyfnod allweddol yw’r dangosydd terfynol o gynnydd disgyblion Rhagori. Dangosir sgorau canrannol, ac ar sail y ffigyrau hynny bydd ysgolion yn gosod targedau ar gyfer y cyfnod allweddol nesaf.
Mae un ysgol wedi cymharu cynnydd disgyblion Rhagori gyda chynnydd cyfartalog y dosbarth ym mhob grŵp blwyddyn mewn darllen. Dangosodd hyn bod disgyblion y grŵp Rhagori wedi gwella’n sylweddol dros gyfnod o wyth mis, a bod eu cynnydd yn well na chynnydd cyfartalog y dosbarthiadau mewn dau grŵp oedran.  

2.5
Yn gyffredinol, er hynny, nid yw ysgolion wedi cymharu cynnydd disgyblion Rhagori gyda chynnydd disgyblion eraill. Yn wir, ni ofynnwyd iddynt wneud hynny. Fodd bynnag, gall ysgolion asesu’r gwahaniaeth rhwng y targedau a osodir ar gyfer disgyblion Rhagori cyn cyflwyno’r cynllun, gyda’r targedau a gyflawnir ar ôl dwy flynedd o’r cynllun. Bydd hyn yn dangos effaith gwerth ychwanegol y prosiect Rhagori. 
2.6
Yn y mwyafrif helaeth o achosion, mae disgyblion yn ymwybodol o’u targedau unigol a gallant yn aml fonitro eu cynnydd eu hunain. Mae rhai ysgolion wedi defnyddio holiaduron yn effeithiol i asesu ymateb disgyblion a rhieni i Rhagori. Gwnaed hyn yn y cynradd a’r uwchradd a chafwyd ymateb cadarnhaol pob tro. Mae disgyblion wedi mynegi pleser a mwynhad ac wedi nodi pam bod y gweithgareddau a’r dulliau penodol wedi’u helpu. 
2.7
Bron yn ddieithriad, mae’r ysgolion wedi honni bod sgiliau cymdeithasol disgyblion Rhagori wedi gwella’n arwyddocaol. Dywedir bod agweddau, hunan-barch, ymroddiad a hunanhyder disgyblion wedi gwella; felly hefyd presenoldeb, ymddygiad a pharodrwydd i weithio. Er nad yw llawer o ysgolion wedi datblygu dull strwythuredig o asesu’r deilliannau ‘meddal’, maent wedi cadw proffiliau disgyblion sy’n cofnodi’r cynnydd a wnaed ac sy’n rhoi cyd-destun i’r data crai a ddarperir. Yn dilyn apêl am ddulliau mwy strwythuredig o asesu’r ‘sgiliau cymdeithasol’ yn y Gynhadledd yn Llandudno yn nhymor y Gwanwyn, mae ysgolion cynradd ac uwchradd bellach yn rhoi sylw i’r mater. (Roedd rhai ysgolion eisoes ymhell ar y trywydd hwn). Mae llawer o AauALl wedi prynu defnyddiau Agweddau Disgyblion tuag at eu Hunain a Dysgu (PASS) a fydd yn asesu cynnydd yn y ‘deilliannau meddal’, a hefyd yn dangos pa brofiadau y bydd eu hangen ar ddisgyblion er mwyn gwella’r sgiliau hyn.  
2.8
Mae ychydig o ysgolion wedi bod yn asesu hyder athrawon ac AauALl wrth gyflwyno gweithgareddau Rhagori penodol. Mewn perthynas ag un maes gweithgarwch, honnodd un ysgol bod 28% o’r athrawon yn hyderus, bod gan 56% beth hyder, ac mai ychydig o hyder oedd gan 14%.  Defnyddiwyd yr wybodaeth hon i gynllunio hyfforddiant er mwyn gwella cymhwysedd athrawon wrth gyflwyno agweddau ar y cwricwlwm. 
2.9
Bydd llawer o ysgolion yn paratoi adroddiadau misol ar gynnydd disgyblion Rhagori a’r gweithgareddau a wneir. Mae pob ysgol yn paratoi adroddiadau tymhorol a rennir gyda phenaethiaid, cyrff llywodraethu a rhieni. Dim ond un ysgol sy’n nodi nad yw hi’n paratoi adroddiadau Rhagori penodol i rieni. 
2.10
Mae adroddiadau cynnydd sy’n cyfeirio at y gwaith a wneir ac at gyflawniad disgyblion, yn cael eu trafod yn rheolaidd mewn cyfarfodydd staff yn y rhan fwyaf o ysgolion fel bod holl aelodau staff yn ymwybodol o’r datblygiadau. Mae hyn yn arbennig o bwysig o safbwynt cynaladwyedd y cynllun unwaith y daw'r cyllid i ben.  
2.11
Bydd pob ysgol yn cwblhau Ffurflen Hunan Arfarnu a Monitro deirgwaith y flwyddyn. O’r cychwyn cyntaf, mae’r chwech AALl yng Ngogledd Cymru wedi mabwysiadu ffurflen gyffredin i’w defnyddio gan bawb. Y llynedd, defnyddiwyd ffurflen a luniwyd gan swyddogion yr AauALl. Eleni, adolygwyd y ffurflen i nodi’r pum cwestiwn allweddol a arenwyd gan yr Uned Pobl a Gwaith. Wedi’i chwblhau, mae’r ffurflen yn sail trafodaeth yn ystod y ddau ymweliad statudol gan swyddogion yr AALl ag ysgolion Rhagori. Bydd y Cydlynydd Rhanbarthol hefyd yn ymuno â swyddogion yr AALl i ymweld â thrawstoriad o ysgolion. Er bod hyn wedi achosi peth anhawster gweinyddol o ran cytuno ar ddyddiadau sy’n hwylus i bawb, mae’r trefniant wedi bod yn effeithiol gan y gall sgwrs dair ffordd yn aml ddarparu mwy o wybodaeth berthnasol. Ar ben hynny, mae swyddogion yr AALl mewn sefyllfa i ystyried gweithgarwch Rhagori yng nghyd-destun ysgol gyfan gan gynnwys sylwadau ar y cynnydd a wneir dros amser. Ar ddiwedd pob ymweliad, cytunir ar awgrymiadau ar gyfer cynnydd pellach gyda phob ysgol, yn ogystal ag anghenion cefnogaeth bellach. Mae’r dull cytûn hwn o weithredu wedi bod yn amhrisiadwy o ran sicrhau cysondeb yn y drefn a ddefnyddir a’r dystiolaeth a gesglir. Mae swyddogion yr AALl mewn sefyllfa i fonitro gweithrediad awgrymiadau y cytunwyd arnynt, a threfnu unrhyw gefnogaeth all fod ei hangen.
3.0
Cwestiwn Allweddol 3: Pa mor dda yw cynnydd ysgolion o safbwynt nodau a nodweddion allweddol y rhaglen Rhagori? 

3.1
Mae pob ysgol yn gwneud cynnydd sydd o leiaf yn foddhaol o ran cyflawni nodau’r rhaglen Rhagori. Mae’r ysgolion a ddechreuodd braidd yn araf, a’r ychydig ysgolion y barnwyd eu bod yn anfoddhaol ar y cychwyn, bellach wedi gwella i safonau sydd o leiaf yn foddhaol. Mewn rhai achosion, mae dealltwriaeth well o amcanion Rhagori wedi arwain at welliant; mewn eraill, cyflawnwyd hyn drwy benodi pennaeth newydd. Mae lleiafrif cynyddol o ysgolion yn arbennig o lwyddiannus oherwydd yr arweiniad clir a ddarperir, trefniant effeithiol y gwaith, ymroddiad staff a’r modd yr enillwyd cefnogaeth rhieni ac asiantaethau allanol. Nodwedd amlycaf y mwyafrif helaeth o’r ysgolion yw’r brwdfrydedd a ddangosir gan bawb; brwdfrydedd sydd wedi’i gynnal dros ddwy flynedd y cynllun. 
3.2
Mae natur strwythuredig y gwaith a wneir a’r adnoddau a ddefnyddir wedi arwain at addysgu sgiliau sylfaenol iaith a mathemateg mewn modd sy’n canoli mwy ar y dysgwr ac ar y sgiliau i’w dysgu. Mae’r dull hwn yn fwy hylaw oherwydd y  pwyslais ar waith unigol a gwaith grŵp. Yn yr ysgolion mwyaf effeithiol, nodir amcanion gwersi yn eglur, anogir disgyblion i arfarnu eu cynnydd eu hunain, gosodir targedau unigol a thrafodir meini prawf llwyddiant. Hefyd, mae asesu gan gyfoedion a ‘partneriaid siarad’, gyda phwyslais ar gyfathrebu ar lafar, wedi meithrin hyder disgyblion a’u gallu i weithio’n annibynnol. Mae’r pwyslais pellach ar ‘sgiliau meddwl’, drwy ofyn i ddisgyblion egluro’r prosesau a ddefnyddir ganddynt, ynghyd â chanmoliaeth ac anogaeth gyson wedi cael effaith debyg. Gwelwyd plant ifanc, hyd yn oed, yn gweithio’n annibynnol am gyfnodau byr. Yn wir, y sylw rheolaidd ac unigol hwn sy’n bennaf gyfrifol am y cynnydd a wneir gan ddisgyblion unigol. Mae annibyniaeth a hyder cynyddol wedi arwain at wella perfformiad gan y disgyblion. Anodd yw penderfynu p’run a ddaw gyntaf; yr esboniad mwyaf tebygol yw bod y ddau yn datblygu ochr yn ochr â’i gilydd. 
Mewn ychydig o ysgolion, yn enwedig yn CA1, mae dulliau dysgu ac addysgu a chynlluniau gwersi a thasgau wedi’u hadolygu gyda’r bwriad o ddatblygu annibyniaeth a hunan-barch disgyblion. Ynghyd â phwyslais ar waith ymarferol a gwella sgiliau cymdeithasol a chyfathrebu’r disgyblion, mae hyn yn ddatblygiad a fydd yn plethu’n effeithiol ag athroniaeth y Cyfnod Sylfaen. Pan fydd disgyblion yn symud o weithio mewn grŵp bach at ddysgu fel dosbarth, mae rhai ysgolion yn darparu cymorth gan gymhorthydd dysgu er mwyn annog y disgyblion i drosglwyddo eu sgiliau newydd i’r sefyllfa ddosbarth. 
3.3
Ym mwyafrif yr ysgolion, mae cydlynwyr, athrawon a chymorthyddion dysgu Rhagori yn gweithio mewn modd cydweithredol a chefnogol. Mae athrawon dosbarth yn arsylwi’r gwaith a wneir gan staff Rhagori a chan hynny fe’u cyflwynir i’r strategaethau a ddefnyddir. Yn aml, mabwysiedir y strategaethau hyn fel dulliau prif lif, pan fo’n briodol, a’u cynnwys mewn cynlluniau datblygu ysgol (CDY). Mae hyn yn sicrhau mesur da o barhad a dilyniant o CA1 i CA2 yn y cynradd. Hyd yn oed pan fydd ysgol fabanod ac ysgol iau ar wahân, trafodir cynnydd disgyblion a strategaethau dysgu ac addysgu wrth drosglwyddo proffiliau unigolion.
3.4
Mae parhad a dilyniant yn fwy o broblem rhwng ysgolion cynradd ac uwchradd. Hyd yn oed mewn ardaloedd lle mae nifer o ysgolion cynradd Rhagori yn nalgylch ysgol uwchradd Rhagori, ychydig sydd wedi’i gyflawni o ran trafod y strategaethau a’r dulliau a ddefnyddir yn y cynradd. Codwyd y mater hwn ar lefel AALl a’r gobaith yw y bydd yn arwain at weithredu priodol yn nhrydedd flwyddyn y rhaglen. 
3.5
Mae ymateb y disgyblion i gynllun Rhagori wedi bod yn hynod gadarnhaol ymhob ysgol gynradd bron. Gyda rhai eithriadau, sydd fel arfer yn ymwneud â disgyblion sy’n arbennig o anodd, gwelir sefyllfa debyg yn yr uwchradd. Yn y cynradd a’r uwchradd, tystia disgyblion y teimlant eu bod yn cael eu gwerthfawrogi fwy oherwydd y sylw a gânt. Maent wedi meithrin perthynas waith agosach gydag athrawon a chymorthyddion dysgu ac mae hyn wedi arwain at agweddau mwy cadarnhaol, brwdfrydedd at waith ysgol, ac ar brydiau, mwynhad hyd yn oed. Canlyniad hyn yw ymddygiad gwell, presenoldeb rheolaidd, nifer sylweddol llai o waharddiadau a chyflawniad gwell. Mewn un ardal ddifreintiedig iawn, mae 30 o ddisgyblion cynradd, gan gynnwys llawer o ddisgyblion Rhagori, yn mynd i Glwb Mathemateg amser cinio ar ddydd Llun, a bydd llawer yn mynd i Glwb Mathemateg B6 yn yr ysgol uwchradd gyfagos ar ôl ysgol ar ddydd Gwener. 
3.6
Yn yr uwchradd, mae dewisiadau cwricwlwm amgen, gyda phwyslais ar ddatblygu gwaith galwedigaethol a sgiliau ymarferol, wedi cael effaith debyg. Gydag ambell eithriad, nid yw disgyblion oedd â phroblemau presenoldeb o’r blaen byth yn methu ysgol ar y diwrnod maent i fod i ymweld â’r Coleg A.B. Cafwyd gwelliant hefyd yn eu gwaith yn yr ysgol oherwydd bod ganddynt fwy o ddiddordeb a chymhelliant sy’n tarddu o’u profiadau yn y coleg. 
3.7
Derbynia ysgolion uwchradd nad ydynt wedi llwyddo gyda phob disgybl yn CA4. Mae gan ychydig wrthwynebiad i waith ysgol a dim ond ar ddyddiau coleg y byddant yn mynychu’n rheolaidd. Yn gyffredinol, er hynny, mae disgyblion cynradd ac uwchradd yn hapus i fod yn rhan o’r rhaglen Rhagori. Mae disgyblion nad ydynt hyd yn oed yn cwrdd â’r meini prawf yn gofyn am gael ymuno â grwpiau Rhagori! Mae disgyblion ar bob lefel yn dangos balchder yn eu gwaith ysgol, nad oedd yn amlwg o’r blaen.   
3.8
Cafwyd ymateb cymysg i ymdrechion ysgolion cynradd, uwchradd ac arbennig i ddenu cefnogaeth rhieni disgyblion sy’n rhan o’r rhaglen Rhagori. Mae nifer gynyddol o ysgolion yn gwneud peth gynnydd o ran ennill cefnogaeth rhieni. Mae ychydig wedi gwneud cynnydd da wrth weithio gyda Grwpiau Dysgu i Deuluoedd, a Grwpiau Iaith a Chwarae. Mewn rhai enghreifftiau, mae hyd at ugain o famau yn mynychu’r grwpiau hyn a gynhelir, fel arfer yn yr ysgolion. 
3.9
Yn ddieithriad bron, rhoddir gwybod i rieni bod eu plant yn cael cymorth ychwanegol er mwyn eu galluogi i gyflawni eu llawn botensial. Wrth egluro i rieni, gofelir peidio â chrybwyll amddifadedd cymdeithasol (na chinio ysgol am ddim fel procsi) er mwyn osgoi  ennyn gwrthwynebiad. Mae’r mwyafrif helaeth o rieni yn cytuno i gynnwys eu plentyn. Prin iawn yw enghreifftiau o rieni yn gwrthwynebu; fel arfer maent wedi’u cyfyngu i rieni sy’n gwrthwynebu pob cynllun ysgol!
3.10
Wrth i’r rhaglen Rhagori fynd yn ei blaen, mae tystiolaeth bod rhai rhieni yn dod yn fwy cefnogol ac, ar brydiau, yn frwdfrydig wrth iddynt werthfawrogi’r cynnydd a wna eu plant. Mewn rhai achosion, mae hyn wedi arwain at fwy o barodrwydd i gefnogi eu plant gyda gwaith cartref, er na wireddir addewidion cynnar pob tro. Mae llai o rieni yn symud eu plant i ysgolion mewn ardaloedd mwy breintiedig; yn wir, mae rhai a gafodd eu symud bellach yn dychwelyd! Honna rhieni bod eu plant yn hapusach yn yr ysgol ac yn y cartref. Mae rhai ysgolion eisoes wedi anfon holiaduron at rieni i gasglu eu barn am y rhaglen Rhagori; mae eraill yn bwriadu gwneud. Mae’r ymatebion sydd wedi dod i law yn gadarnhaol a chefnogol iawn. 
3.11
Gwêl ysgolion bod gwella cysylltiadau gyda rhieni yn her sylweddol.  Nid yw athrawon wedi’u hyfforddi yn y maes hwn ac mae’n anffodus nad oes mwy o gydweithredu effeithiol o du’r asiantaethau allanol. Mae’r cymorth a ddaw o gyfeiriad y Gwasanaethau Cymdeithasol a phersonél Cymunedau’n Gyntaf yn amrywio o fod yn dda, i fod yn ddim mewn rhai achosion. Mae’n anodd dirnad anghysondeb o’r fath. Gweithia rhai ysgolion yn effeithiol gyda chynlluniau Cymunedau’n Gyntaf. Er enghraifft, mae disgyblion yn plannu coed mewn Coedwig Gymunedol ac yn mynd i Dŷ Cymunedol (a gynhelir gan Gymunedau’n Gyntaf) i wneud eu gwaith cartref ar ôl ysgol. Cafodd un ysgol grant o £12,000 i brynu cyfrifiaduron gan Community Focus, a ddefnyddir gan yr ysgol yn ystod y dydd a chan y gymuned gyda’r nos. Mae rhai rhieni yn rhan o Brosiect Working Links a chânt gynnig cyngor ar faterion megis rheoli’u cyllid, coginio’n iach ac ati.
3.12
Mewn ychydig o ysgolion, gwahoddir rhieni i’r dosbarthiadau i roi help llaw gyda dyletswyddau cyffredinol a chyda darllen yn arbennig drwy wrando ar ddisgyblion yn darllen. Dewisir y rhieni hyn yn ofalus. Byddant hefyd yn helpu gyda Chlybiau Brecwast, Clybiau ar ôl ysgol a Chlybiau Gwyliau. Mae gan nifer fechan o ysgolion Grwpiau Maethu sy’n helpu datblygiad cymdeithasol ac emosiynol y disgyblion; maent yn aml yn cynnwys rhieni disgyblion Rhagori.  
3.13
Mae ysgolion Rhagori wedi sefydlu cyswllt cyson gyda rhieni ar ffurf llythyrau gwybodaeth ac adroddiadau. Cânt arweiniad ar y ffordd orau i gefnogi eu plant, yn arbennig gyda gweithgareddau darllen a sillafu. Mae dyddiaduron ysgol/cartrefi hefyd yn gysylltiad defnyddiol rhwng ysgol a rhieni. Ymateba llawer o rieni i sylwadau’r athrawon yn ogystal â chynnig eu sylwadau eu hunain. Prynodd ychydig o ysgolion gêmau ar gyfer disgyblion Rhagori sy’n cael eu benthyca i rieni yn fisol er mwyn eu hannog i chwarae gyda’u plant. 
3.14
Fel arfer, mae rhieni disgyblion Rhagori yn derbyn adroddiad ysgrifenedig bob tymor. Yn ogystal, fe’u gwahoddir i’r ysgol i drafod materion wrth iddynt godi. Hefyd, mewn rhai ysgolion, caiff rhieni adroddiad cynnydd Rhagori ar wahân ar ddiwedd y flwyddyn ysgol, ochr yn ochr â’r adroddiad blynyddol arferol. 
3.15
Mae’r ysgolion mwyaf llwyddiannus yn gwneud amser i drafod yn fanwl gyda rhieni er mwyn deall eu problemau. Mae’r ysgolion yn cynnig cymaint o gefnogaeth â phosibl ac mae hyn wedi arwain at ddatblygu perthynas o ymddiriedaeth rhwng y rhieni a’r ysgol. Yn y modd hwn, mae’r rhaglen Rhagori wedi helpu i dynnu sylw at broblemau ac i ganolbwyntio ar ffyrdd o ymateb iddynt, a hynny heb ymddangos yn feirniadol unrhyw fodd.  
3.16
Rhydd y rhan fwyaf o ysgolion bwyslais ar gynhwysiad a darparu mynediad at gyfleoedd i ddisgyblion drwy ymyrryd a chefnogi. Mewn rhai ysgolion, mae hyn wedi arwain at roi mwy o gyfrifoldeb i ddisgyblion, megis penodi Cyfeillion Buarth, lle mae disgyblion hŷn yn cymryd cyfrifoldeb am ddisgyblion iau dan oruchwyliaeth. Defnyddiwyd cyllid Rhagori hefyd i ddarparu ‘amseroedd chwarae actif’ sy’n cynnig gweithgareddau mwy cyfoethog a gynlluniwyd i wella sgiliau cyfathrebu disgyblion.  
3.17
Mae llawer o athrawon CA1 wedi sylweddoli pa mor bwysig yw datblygu sgiliau cyfathrebu llafar plant fel sylfaen i ddatblygu sgiliau darllen ac ysgrifennu mwy ffurfiol. Mae hyn yn arbennig o wir am ddisgyblion Rhagori sy’n aml yn dod i’r ysgol gyda sgiliau llafar cyfyngedig iawn. Mae hyn wedi arwain at athrawon a chymorthyddion dysgu yn treulio llawer o amser mewn grwpiau bach yn annog disgyblion i drafod eu profiadau drwy wrando ar ei gilydd ac ymateb i’w gilydd. Dyma enghraifft arall o’r rhaglen Rhagori yn tanlinellu un o ddaliadau sylfaenol datblygiad iaith, sef bod llafaredd yn rhagflaenu llythrennedd. Mae hyn wedi arwain at un ysgol yn dynodi cyfnod bob bore ar draws yr ysgol fel amser i ganolbwyntio ar sgiliau sylfaenol iaith a mathemateg. Sgil effaith y rhaglen Rhagori yw hyn, sydd bellach wedi’i mabwysiadu fel dull ysgol gyfan. 
3.18
Mae rhai ysgolion wedi llwyddo i gyfuno cyllid o amrywiol ffynonellau gydag arian Rhagori i ddarparu cynlluniau newydd. Er enghraifft, cyfunwyd y Grant Ysgolion Bach gyda chyllid Rhagori i sefydlu Grŵp Hunan-barch mewn un ysgol gynradd i ddelio gyda materion megis rheoli dicter, profedigaeth, tor teulu ac ati.
3.19
Gan nad yw llawer o ddisgyblion Rhagori wedi bod tu allan i’w cynefin, mae nifer sylweddol o ysgolion wedi defnyddio cyllid Rhagori i fynd â disgyblion difreintiedig tu allan i’w hardal leol. Mae ymweliadau ysgol â glan y môr, sw, ffermydd ac ati yn rhan bwysig o’r ddarpariaeth. Mae Ysgolion Coedwig hefyd wedi chwarae rhan mewn ysgolion cynradd, arbennig ac uwchradd. Mae’r dulliau hyn yn helpu i ddatblygu sgiliau ymarferol, sgiliau personol a sgiliau cymdeithasol disgyblion yn ogystal â rhoi hwb i’w hyder a’u hunan-barch. 
3.20
Mae ychydig o ysgolion cynradd wedi cynnwys disgyblion Rhagori wrth baratoi amgylchedd Ysgol Goedwig ar dir yr ysgol. Cysylltwyd y profiadau a gafwyd â datblygiadau mewn amrywiol feysydd cwricwlaidd megis iaith, mathemateg, gwyddoniaeth, addysg rhyw, Cymraeg, Addysg Gorfforol ac Addysg Grefyddol. Yn y modd hwn, cysylltwyd sgiliau sylfaenol â sgiliau ymarferol megis braslunio, peintio, gwneud modelau a TGCh, a hefyd â sgiliau cyfathrebu drwy gynnig profiadau cyffrous i ddisgyblion o gefndiroedd difreintiedig siarad amdanynt.
3.21
Ar lefel uwchradd, defnyddia rhai ysgolion gyllid Rhagori i fynd â’r disgyblion ar Gyrsiau Preswyl. Y nod yw datblygu perthynas rhwng disgyblion ac athrawon, helpu cymhelliant, cael gwared ag ansicrwydd a chodi dyheadau. Mae athrawon hŷn yn bendant o’r farn bod mwy o ymddiriedaeth a gwell perthynas wedi cael effaith gadarnhaol ar agweddau a safonau. “Perthynas yw sail popeth”. Mewn  un ysgol, mae’r dulliau a ddefnyddiwyd ar gyrsiau preswyl yn parhau yn ôl yn yr ysgol lle mae hyfforddwyr yn cefnogi disgyblion Rhagori mewn grwpiau bach. Rhoddir cymorth estynedig ar ôl ysgol yn ogystal, ochr yn ochr â chyrsiau ar ôl ysgol eraill. Arweinia hyn oll at ddull mwy personol o ddysgu a chwricwlwm sy’n canoli fwyfwy ar y dysgwr.
3.22
Mae pob ysgol uwchradd wedi cyfoethogi eu darpariaeth ASDAN i ddisgyblion Rhagori o allu is. Arweiniodd hyn at wella presenoldeb ac ymddygiad wrth i ddisgyblion sylweddoli y gallant ennill cymhwyster cydnabyddedig. Ar ben hynny, mae’r profiadau a’r tasgau a ddarperir ar eu lefel nhw ac yn berthnasol i’w hanghenion. 
3.23
Mae un ysgol uwchradd wedi sefydlu Canolfan Cefnogi Disgyblion sydd â threfn mynediad a gadael clir sy’n cynnwys cyfeiriad at staff hŷn. Canolbwyntia’r Ganolfan ar wneud dysgwyr yn fwy annibynnol gyda’r nod cadarn o’u hailgyflwyno i’r gwersi prif lif. Mae’r amgylchedd hynod strwythuredig a drefnir yn helpu i gyflawni hyn. Mae’r Ganolfan yn effeithio ar gyfnodau allweddol 3 a 4 ac yn helpu gyda pharhad a dilyniant y cwricwlwm. Cafwyd ymateb gwych gan y disgyblion. Maent wedi ymateb i’r canllawiau pendant a osodwyd. Mae gwaharddiadau bellach yn perthyn i’r oes a fu. 
3.24
Ym mron pob ysgol uwchradd, mae dulliau’r rhaglen Rhagori yn cysylltu’n uniongyrchol ag un o brif flaenoriaethau’r Cynlluniau Datblygu Ysgol, sef datblygu sgiliau allweddol/sylfaenol ar draws y cwricwlwm. Bydd un ysgol lwyddiannus yn hepgor ei chwricwlwm arferol am ddau ddiwrnod er mwyn cyflwyno gweithgareddau sgiliau allweddol/sylfaenol, a hynny yn fewnol ac yn allanol. Arweiniodd hyn at welliant amlwg yn sgiliau a chymhelliant y disgyblion.   
3.25
Mae un ysgol uwchradd yn barod i gyfaddef bod ei rhaglen Rhagori wedi canolbwyntio hyd yma at fynd i’r afael â phroblemau presenoldeb ac  ymddygiad difrifol. Cyflawnwyd hyn drwy benodi Gweithiwr Cyflawniad Ieuenctid a Swyddog Cynhwysiad, a gyllidir yn rhannol o arian Rhagori. Mae’r cwricwlwm galwedigaethol cyfoethog a sefydlwyd (cyrsiau ASDAN yn bennaf) wedi ennyn ymateb cadarnhaol gan ddisgyblion ac mae’n dechrau cael dylanwad ar gyflawniad. Cyflawna’r rhan fwyaf o ddisgyblion Rhagori dystysgrif lefel 1, gydag ychydig o ddisgyblion mwy galluog yn cyflawni lefel 2 (cyfystyr â gradd C TGAU).  

3.26
Mae’r ysgolion arbennig sy’n ymwneud â Rhagori hefyd yn darparu cyrsiau galwedigaethol cyfoethog i’r disgyblion, ar brydiau drwy gysylltiadau â’r colegau lleol. Bydd y cyrsiau hyn yn caniatáu i ddisgyblion ennill cymwysterau a chânt eu hintegreiddio gyda Llwybrau Dysgu 14-19 yn yr ysgolion uwchradd ac arbennig.  
3.27
Er hynny, ar lefel ysgolion arbennig, nid yw’r rhaglen Rhagori yn canolbwyntio cymaint ar ennill cymwysterau, ond yn hytrach ar ddatblygu sgiliau llythrennedd y disgyblion er mwyn sicrhau mynediad i gwricwlwm eangach. 
4.0
Cwestiwn Allweddol 4: Pa mor dda mae ysgolion yn cynllunio i gynnal manteision y rhaglen Rhagori? 

4.1
Mae’r rhan fwyaf o ysgolion wedi mynd ati o ddifrif i hyfforddi staff i gwrdd â gofynion y cynllun Rhagori. Anfonwyd athrawon ar gyrsiau hyfforddi arbennig, fel arfer wedi’u cysylltu â’r cyrsiau a’r deunyddiau y maent wedi’u mabwysiadu ar gyfer dysgu darllen neu fathemateg. Trefnir HMS anffurfiol, yn aml ar lefel ysgol, dan arweiniad cydlynwyr Rhagori. Yn ogystal, mae athrawon dosbarth yn ‘cysgodi’ gwaith Rhagori, yn mynd i sesiynau cynllunio ac yn arsylwi gwersi. Rhennir gwybodaeth yn rheolaidd a thrafodir ac arfarnir yn gyson. Felly, yn y rhan fwyaf o ysgolion cynradd, mae’r holl athrawon yn ymwybodol o nodau’r cynllun Rhagori. Fel arfer, caiff y dulliau a’r strategaethau a fabwysiedir eu rhannu gyda holl aelodau’r staff yn ystod cyfarfodydd staff a sesiynau HMS. Bydd hyn yn helpu i gynnal y gwaith pan ddaw cyllid Rhagori i ben.  
4.2
Er hynny, mae pob ysgol wedi pwysleisio cyfraniad sylweddol staff ychwanegol at lwyddiant eu gwaith Rhagori. Penodwyd athrawon rhan amser, cymorthyddion dysgu, swyddogion presenoldeb ac ymddygiad, gweithwyr cyflawniad ieuenctid ac anogwyr dysgu, yn gyfan gwbl neu’n rhannol o gronfeydd Rhagori. Maent wedi sicrhau’r gefnogaeth unigol a dwys i ddisgyblion sydd wedi bod yn sylfaen gadarn ar gyfer llwyddiant Rhagori. Hyd yn oed pan fydd athrawon dosbarth yn ymwybodol o’r hyn sydd angen ei wneud, ni allant gynnal dwysedd a chysondeb y gefnogaeth sydd ei hangen unwaith y collir y staff ychwanegol. Pan ddaw’r cyllid i ben, mae llawer o ysgolion yn benderfynol o gynnal cymaint â phosibl o’r gynhaliaeth Rhagori drwy wneud toriadau mewn meysydd eraill, megis TGCh a maint dosbarthiadau yn yr uwchradd. Cymaint yw’r brwdfrydedd am lwyddiant Rhagori mewn rhai ysgolion fel y bwriedir defnyddio cyllid y Cyfnod Sylfaen a Sgiliau Sylfaenol i barhau â’r gwaith. Yn ystod ymweliadau yn nhymor yr Haf, honnodd un pennaeth cynradd profiadol mai’r cynllun Rhagori oedd y prosiect mwyaf llwyddiannus yr oedd hi wedi bod yn rhan ohono yn ystod ei holl amser yn bennaeth. 
4.3
Nid oes gan bob ysgol y weledigaeth na’r adnoddau i ymateb fel hyn pan ddaw’r cyllid i ben. Yr ysgolion llai a fydd yn ei chael hi anoddaf i gynnal lefel y ddarpariaeth bresennol. Mae nifer arwyddocaol o ysgolion yn bendant y daw’r rhaglen Rhagori, fel y’i gweithredir ar hyn o bryd, i ben pan ddaw’r cyllid i ben. Er bydd ysgolion wedi elwa o ran dulliau dysgu a strategaethau trefniadol, ni allant gynnal y sylw unigol dwys a ddarperir ar hyn o bryd. Mae ychydig o ysgolion wedi defnyddio arian Rhagori i benodi staff, llawn amser neu ran amser, a hynny heb hyfforddi eu staff parhaol. Mae’r ysgolion hyn yn cyfaddef y daw’r ddarpariaeth i ben pan beidia’r cyllid.    

4.4
Roedd un pennaeth uwchradd yn hynod flin bod y gefnogaeth yn dod i ben ar adeg pan oedd cyllid Rhagori wedi’i helpu i ddenu disgyblion amharod i’r ysgol, i ddarparu cwricwlwm ysgogol oedd wedi ennyn eu diddordeb a gwella eu hymddygiad, a hynny cyn y gallai hyn oll ddechrau dylanwadu ar eu cyrhaeddiad. 
4.5
Ym mron pob ysgol, ar lefel gynradd ac uwchradd ac mewn ysgolion arbennig, mae athrawon wedi prynu adnoddau a deunyddiau newydd ar ffurf llyfrau cyrsiau, llyfrau darllen, gêmau iaith, gêmau mathemateg, comics (i ddenu darllenwyr amharod), cyfrifiaduron a deunyddiau asesu ac arfarnu. Ar adegau, mae eu heffaith lesol wedi arwain at eu defnyddio’n fwy eang ar draws yr ysgol. 
4.6
Hefyd, mae athrawon a chymorthyddion dysgu wedi cynhyrchu eu deunyddiau eu hunain i ddiwallu anghenion penodol unigolion a grwpiau o ddisgyblion. Mae ychydig o’r deunydd hwn ar fin ymddangos ar wefan Rhagori Gogledd Cymru.  Bydd yr holl ddeunyddiau sydd wedi’u prynu a’u cynhyrchu yn helpu i gynnal effaith Rhagori pan ddaw’r cyllid i ben.
4.7
Yn ail flwyddyn y cynllun Rhagori, gwelwyd mwy o barodrwydd o du ysgolion i ymweld â’i gilydd a rhannu arferion da. Mae’r rhan fwyaf o AauALl yn trefnu dau neu dri chyfarfod yn ystod y flwyddyn pan ddaw holl ysgolion Rhagori’r sir ynghyd i drafod materion a chymharu dulliau. Yn achlysurol, gwahoddir ysgolion unigol i gyflwyno adroddiad ar eu gwaith Rhagori er mwyn ymestyn arferion da. Arweinia hyn yn aml at ymweliadau rhwng ysgolion ar lefel sirol. 
4.8
Trefnir Cynhadledd Ranbarthol Gogledd Cymru yn flynyddol, sy’n rhoi rhagor o gyfleoedd i ysgolion rannu arferion da ar lefel ryng sirol. Caiff ysgolion gyfle i esbonio eu gwaith Rhagori mewn cyflwyniadau gweithdy sy’n arwain at drafod a chyfnewid syniadau.  Unwaith eto, mae’r gweithgarwch hwn yn arwain at ymweliadau rhwng ysgolion sydd o fudd i bawb. Mae bron pob Ffurflen Arfarnu Ysgol a gafwyd yn dangos pa mor fuddiol fu’r Gynhadledd a’r ymweliadau ysgol dilynol ar lefel sirol a rhanbarthol. 
4.9
Er gwaethaf y cynnydd yn nifer yr ymweliadau rhwng ysgolion, mae angen ymestyn hyn, yn enwedig yn rhyng sirol, fel bod ysgolion yn elwa cymaint â phosibl o rannu a thrafod eu hamrywiol strategaethau a dulliau. 
4.10
Mae enghreifftiau o ysgolion yn cydweithio er lles pawb. Cydweithia ysgolion babanod ac iau, sy’n rhannu gwasanaeth cymorthyddion dysgu, yn llwyddiannus gyda’i gilydd. Mae ysgolion cynradd ac uwchradd hefyd yn rhannu adnoddau ac adeiladau ac yn cydredeg clybiau ar ôl ysgol a ddefnyddir gan ddisgyblion Rhagori. Gweithia ysgolion arbennig hefyd ar y cyd ag ysgolion cynradd (e.e. rhannu amser cylch a gwersi celf a cherddoriaeth), gyda’r ysgol uwchradd leol fel y gall disgyblion Rhagori fynychu gwersi craidd a sylfaen ar y lefelau priodol, a chyda’r Coleg Cymunedol lleol er mwyn i ddisgyblion ddilyn cyrsiau sgiliau sylfaenol a chelf. 
4.11
I gloi, yn ystod y flwyddyn ddiwethaf, mae’n deg dweud bod ysgolion wedi rhoi cryn sylw i faterion cynaladwyedd fel yr amlinellir uchod. Er hynny, gan ddyfynnu pennaeth uwchradd, “Mae ymyrryd i gefnogi disgyblion sydd wedi’u hamddifadu’n gymdeithasol yn gostus, ac yn gofyn am gymorth ariannol parhaus”.  
5.0
Cwestiwn Allweddol 5: Sut ellid datblygu’r rhaglen Rhagori ymhellach?

5.1
Mae ysgolion wedi  ymateb i’r cwestiwn allweddol hwn drwy restru’r pwyntiau da a’r rhwystrau neu’r rhwystredigaethau a wynebwyd dros ddwy flynedd y cynllun Rhagori.  
5.2
Rhwystrau 
Mae ysgolion yn gyffredinol gytûn bod y rhaglen wedi bod yn rhy fyr i gael yr effaith ddymunol. Nid yw’r her o godi cyflawniad disgyblion sydd wedi’u hamddifadu’n gymdeithasol am ddigwydd dros gyfnod o dair blynedd, yn enwedig gan fod angen datrys cynifer o faterion cysylltiedig cyn y gellir mynd i’r afael â safonau academaidd, materion megis: presenoldeb, ymddygiad, gwaharddiadau, cwricwlwm, agweddau disgyblion at ysgol a gwaith ysgol, ac agweddau a chefnogaeth rhieni. Roedd rhai o’r sialensiau hyn yn berthnasol i bob ysgol, ac eraill yn fwy cyfarwydd i ysgolion  uwchradd. Datryswyd y mwyafrif llethol o’r materion cysylltiedig hyn, ac o ganlyniad dechreuir gweld gwelliant mewn safonau cyflawniad. Mae’r ffaith bod y cyllid yn dod i ben ar adeg mor dyngedfennol wedi creu rhwystredigaeth mewn llawer o ysgolion, hyd yn oed mewn ysgolion sydd wedi rhoi sylw effeithiol i faterion yn ymwneud â chynaladwyedd.
5.3
Mae nifer arwyddocaol o ysgolion wedi profi rhwystredigaeth am iddynt fethu sicrhau ymglymiad rhieni ac ennyn eu cymorth parhaus. Er gwaethaf llwyddiant rhai ysgolion, mae eraill wedi derbyn ymateb negyddol i lawer o gynlluniau ac yn wynebu brwydr gyson yn hyn o beth. Hyd yn oed lle mae rhieni wedi cytuno i gefnogi eu plant gyda gwaith cartref, er enghraifft, buan iawn mae’r bwriadau da yn mynd yn angof. 
5.4
Mewn ardaloedd penodol, cafodd ysgolion hefyd anawsterau yn ennyn cefnogaeth asiantaethau allanol, ac yn aml teimlant eu bod ar eu pen eu hunain wrth geisio mynd i’r afael â phroblemau nad yw athrawon wedi’u hyfforddi’n benodol i ddelio gyda hwy. Mae ysgolion mewn ardaloedd Cymunedau’n Gyntaf wedi mynegi barn wahanol iawn am yr ymateb maent wedi’i gael i geisiadau am gymorth. Mae’n amlwg bod angen i ysgolion ac asiantaethau allanol weithio’n agos gyda’i gilydd er mwyn datrys y problemau a amlinellir uchod. 
5.5
Mae llawer o ysgolion yn cyfaddef bod angen gwneud llawer mwy i sicrhau bod disgyblion Rhagori yn trosglwyddo’n effeithlon ac yn effeithiol o’r ysgol gynradd i’r uwchradd a phrofi parhad a dilyniant i’w profiadau. Mae hyn yn wir hyd yn oed mewn ardaloedd lle mae’r ysgol uwchradd a nifer o’i hysgolion cynradd yn rhan o gynllun Rhagori! 
5.6
Pwyntiau Da 
Mae ysgolion wedi arenwi llu o bwyntiau da sydd wedi deillio o gynllun Rhagori hyd yma: 
· Arsylwi disgyblion, sydd â photensial ond ychydig o gyfleoedd, yn gwneud cynnydd arwyddocaol yn gymdeithasol ac yn academaidd. 
· Mae’r datblygiad yng nghyfraniad cymorthyddion dysgu wedi bod yn nodwedd arwyddocaol o Rhagori. Maent wedi ymateb yn dda i’r hyfforddiant a gawsant ac mae eu brwdfrydedd a’u boddhad wrth weld cynnydd y disgyblion wedi bod yn heintus, yn enwedig pan fyddant yn ail ymuno â dosbarthiadau prif lif ac yn dal eu tir. 
· Mae Rhagori wedi sicrhau bod holl staff yr ysgolion yn llawer mwy ymwybodol o anghenion disgyblion sydd wedi’u hamddifadu’n gymdeithasol, yn dangos mwy o gydymdeimlad tuag atynt ac yn deall eu hanghenion yn well.  
· Mae Rhagori wedi sicrhau bod asesu ffurfiannol wedi ei ffocysu’n well a bod ymyrraeth yn cael ei thargedu’n fwy effeithiol. 
· Mewn rhai ysgolion, mae Rhagori wedi tynnu sylw at faterion trefniadol, amserlennu ac adnoddau sydd bellach wedi’u datrys ac wedi bod yn fuddiol i bawb oherwydd eu bod wedi arwain at bolisïau dysgu mwy effeithiol ar lefel ysgol gyfan. Gan ddyfynnu un ysgol, “mae newidiadau bach wedi arwain at welliant mawr”. 
· Golyga Rhagori bod nifer o ysgolion wedi meithrin agwedd o ‘gallu gwneud’ a ‘rhoi cynnig arni’ yn y disgyblion. Anogwyd hwy i fentro a rhoi cynnig arni eto, lle byddent gynt wedi rhoi’r gorau iddi. Mae hyn wedi gwella hyder ac annibyniaeth disgyblion. 
· Mae Rhagori wedi annog mwy o ysgolion i ddatblygu dulliau dysgu y tu allan i ffiniau’r ysgol. Bu dull yr Ysgol Goedwig yn arbennig o lwyddiannus gan arwain at welliant arwyddocaol yn sgiliau cymdeithasol disgyblion. Mae eu hyder a’u sgiliau cydweithredu hefyd wedi gwella’n fawr. Mae’r profiadau a gafwyd wedi bwydo’n ôl i waith ysgol ac wedi helpu i ysgogi gwaith llafar, gwaith ysgrifenedig a gwaith mathemategol mewn ysgolion cynradd, uwchradd ac arbennig. 
· Honnodd un pennaeth bod Rhagori wedi newid cyfansoddiad cymdeithasol yr ysgol. Roedd agweddau athrawon tuag at y disgyblion wedi newid a’u hagwedd at y rhieni yn llawer mwy cynhwysol.  

